
Onse Vader preek 6: Vergeef ons ons skulde, soos ons ook ons skuldenaars vergewe.
Liturgie

Votum en Groetseën

Ps  48:1,4,5

Geloofsbelydenis

Wet

Sb 9-3:1,2

Gebed

Sb 10-1:3 

Skriflesing en prediking

Gebed

Liefdegawe

Sb. 10-2 

Seëngroet

Skets

Teks: Matteus 6:12; Heidelbergse Kategismus Sondag 51
Die Heidelbergse Kategismus sê oor die vyfde bede: 

Dit is: Reken ons, arme sondaars, 

· al ons misdade 

· asook die boosheid wat ons nog aankleef, 

ter wille van die bloed van Christus nie toe nie . 

Ons bid dit van u omdat ons hierdie bewys van u genade in ons vind: dat ons die ernstige voorneme het om ons naaste van harte te vergewe. 

Eksodus 21:23-24 “As iemand blywend beseer is: ŉ oog vir ŉ oog, ŉ tand vir ŉ tand, ŉ hand vir ŉ hand, ŉ voet vir ŉ voet.
Matteus 5:38-42 “38﻿“Julle het gehoor dat daar gesê is: ‘’n Oog vir ’n oog en ’n tand vir ’n tand.’ 39﻿Maar Ek sê vir julle: Julle moet julle nie teen ’n kwaadwillige mens verset nie. As iemand jou op die regterwang slaan, draai ook die ander wang na hom toe. 40﻿As iemand jou hof toe wil vat om jou onderklere te eis, gee hom ook jou boklere. 41﻿As iemand jou dwing om sy goed een kilometer ver te dra, dra dit vir hom twee kilometer. 42﻿Gee aan hom wat iets van jou vra, en moet hom wat van jou wil leen, nie afwys nie.”
Preek
Geliefdes in ons Here Jesus Christus

Ons is besig met ŉ reeks preke oor die Onse Vader gebed.  Die Onse Vader is daardie besondere gebed wat ons Here Jesus ons geleer het toe sy dissipels Hom gevra het hoe ons moet bid.  
Teen hierdie tyd het ons nou al agtergekom dat die ons vir ses verskillende dinge in die Onse Vader bid.  Ons noem hierdie ses dinge waarvoor gebid word, die ses bedes.  Hierdie ses bedes kan in twee groepe van drie elk opgedeel word.  
· In die eerste drie bedes is die fokus op God en sy werke.  Ons kan dit ook die “U-bedes” noem – laat U Naam geheilig word, laat U koninkryk kom, laat U wil geskied.  In hierdie bedes is ons uit en uit op die Here gerig.  
· Die tweede drie bedes handel oor onsself.  Hier bid ons vir dinge wat ons vir ons lewens nodig het.  
Verlede week het ons geluister na wat dit beteken om te bid: “Gee ons vandag ons daaglikse brood.” In daardie preek het ons gehoor hoe lief die Here ons het.  Hy hou Hom nie net besig met die geestelike dinge van ons lewens nie.  Hy is ook oor ons kleinste fisiese behoefte begaan.
Ja, verlede weet het ons geleer dat ons nie net met groot, geestelike dinge na die Vader te kom nie.  Ons kan ook met ons klein, alledaagse behoeftetjies na die Here kom.   Inteendeel, die Here ag dit so belangrik dat Hy ons leer om daarvoor te bid, nog voordat ons vir ons geestelike behoeftes bid!  
(As jy dalk in daardie, of vorige preke, belangstel, onthou dit is op ons kerk se webwerf te kry.)
Gemeente, vanoggend bestudeer ons die vyfde bede.  Dit is die bede: “En vergeef ons ons oortredings soos ons ook dié vergewe wat teen ons oortree.”  
Let bietjie op na die woordjie waarmee hierdie bede begin.  Dit is die woordjie ‘en’.  Eers bid ons “Gee ons ons daaglikse brood” en dan bid ons “Én vergeef ons ons oortreding.” Die woordjie ‘en’ bind hierdie tweede bedes aan mekaar vas.  Ons kan sê:

· Die Here leer ons om vir fisiese behoeftes te bid – dit wat ons elke dag nodig het om te kan lewe.

· Én die Here leer ons om vir ons geestelike behoeftes te bid – dit wat ons besonderlik nodig het om in ŉ verhouding met Hom te lewe.

Vir God is albei hierdie dinge ewe belangrik.  Ons alledaagse dinge is nie vir Hom minder belangrik as ons verhouding met Hom nie.  Hy is oor alles van ons begaan.  Dit is ook verstaanbaar – Hy is immers ons hemelse Vader.  Aardse pa’s en ma’s is oor alle fasette van hulle kinders se lewens begaan.  Ons hemelse Vader is oor alle fasette van ons lewens begaan.

Om die vyfde bede beter te verstaan, kom ons kyk vervolgens eers na 

twee sentrale woorde in die vyfde bede.

Wat bedoel Jesus met die woordjie ‘oortredings’ 
as Hy ons leer om te bid: “En vergeef ons ons oortredings soos ons ook dié vergewe wat teen ons oortree.”?  Die 1953-Vertaling gebruik die woord ‘skulde’ eerder as ‘oortredings’.  Meeste van ons gebruik die woord ‘skulde’ as ons die Onse Vader bid.  Daarom dat ek die woord ‘skulde’ gebruik.
Broers en Susters, ‘skulde’ is net ŉ ander woord vir die woord ‘sonde’.  
Wanneer ons sonde teenoor die Here doen, dan doen ons een van twee dinge.  

· Ons laat óf na om iets te doen,

· óf ons oortree een van God se bepalings.

Wat bedoel ek met ons laat iets na om te doen?

As kinders van die hemelse Vader, verwag die Here van ons om in ons lewens sy optrede te spieël.  Ons moet sy liefde, sy regverdigheid, sy vergifnis, sy genade in ons lewens spieël.  Tog doen ons dit so moeilik.  

· Ons word kwaad.  

· Ons baklei en stry. 

· Ons tree liefdeloos op.  

· Ons tree onregverdig op.

Hoor selfs wat sê Jesus Matteus 25 oor die dinge wat ons nalaat.  Daar staan: “17﻿Dan sal dié wat die wil van God gedoen het, Hom vra: ‘Here, wanneer het ons U honger gesien en U gevoed, of dors en U iets gegee om te drink? 38﻿En wanneer het ons U ’n vreemdeling gesien en U gehuisves, of sonder klere, en vir U klere gegee? 39﻿Wanneer het ons U siek gesien of in die tronk en U besoek?’40﻿En die Koning sal hulle antwoord: ‘Dit verseker Ek julle: Vir sover julle dit aan een van die geringste van hierdie broers van My gedoen het, het julle dit aan My gedoen.’
Duidelik, hoe baie dinge is daar wat die Here van ons eis en wat ons nalaat om in ons lewens te doen!

Wat bedoel ek met die oortree van God se bepalings?

Vroeër vanoggend het ons na die Tien Gebooie geluister.  Daarin maak God bekend hoe Hy wil hê ons moet lewe. Tog, wie van ons doen 100% wat die Here vir ons sê?

Niemand nie!  Almal van ons is skuldig teenoor God se bepalings vir ons lewens.  Kom ek noem net een voorbeeld:
Die eerste gebod sê dat ons net die Here as ons God moet hê.  Tog, hoeveel dinge ag ons nie (al is dit onbewustelik) belangriker as die Here nie?  
· Vir hoeveel van ons is ons werk byvoorbeeld nie belangriker as God nie?!  Jy is meer daarop ingestel om jou baas tevrede te hou as die Here!

· Vir hoeveel is dit nie veel belangriker om elke Saterdag se rugby te kyk, as om elke Sondag in die kerk te wees?) 
Duidelik oortree ons so maklik en so dikwels God se bepalings in ons lewens!

Om iets na te laat óf om te oortree, plaas ons in die skuld.  
· Ons liefde teenoor die Here is nie soos dit moet wees nie.  
· Ons liefde teenoor ons medemens is nie soos dit moet wees nie.  
Gemeente, ek het nou gesê dat skulde verwys na iets wat ons nalaat om te doen, of na die oortredings wat ons doen.  Eintlik gaan sonde veel dieper. Sonde gaan eintlik nie oor reëls wat nagelaat of gebreek word nie.  Sonde gaan oor verhouding wat geminag word.  

Hoekom breek ons reëls of laat ons dinge na?
Omdat ons eintlik die verhouding met die persone of instansies teenoor wie ons dit wat ons moet nakom, maar verbreek, omdat ons daardie verhoudings minag. 
Kom ek stel dit bietjie minder skerp.  Ons ag ons verhouding met God, met ons naaste, ons familie, ons skoolmaats of werkskollegas, of waar ook al, nie regtig na waarde nie.  Daarom dat ons nalaat om die regte dinge te doen.  Dan doen ons sonde.

As ons hierdie waarheid besef – watter gevoel kom by ons op?
Dit is ŉ diepe gevoel van skuldig wees.  Dit is ŉ gevoel van “Berge, val op ons; Heuwels: bedek ons” 
Ons wil wat ons verkeerd gedoen het, regmaak.  Daarom is 

die tweede begrip waarna ons in meer diepte kyk, is die woordjie ‘vergewe’ 

soos in: “En vergeef ons ons oortredings soos ons ook dié vergewe wat teen ons oortree.”
Die woordjie wat uit die oorspronklike taal met ‘vergewe’ vertaal is, kan ook vertaal word met ‘afskryf’, ‘verskoon’, of ‘kanselleer’.  
In hierdie woorde is daar die beeld opgesluit van iemand wat geld aan iemand anders skuld en dan gebeur daar iets wonderliks vir die skuldenaar (die persoon wat die geld skuld).  
Die persoon wat die geld skuld, kry maand na maand ŉ rekening, maar is nie in staat om die rekening te betaal nie.  Die kanse raak al hoe beter dat die skuldenaar gearresteer kan word vir die agterstallige skuld.

Op ŉ dag kom daar weer ŉ rekening.  Eintlik nie ŉ rekening nie, dit is ŉ kennisgewing.  Op die kennisgewing staan: “Jou skuld is afgeskryf.  Jou skuld is gekanselleer.”
Wat ŉ wonderlike kennisgewing is dit nie wat die skuldenaar kry nie.  Hy hoef nie meer sy skuld te betaal nie.  Hy is verskoon van die verpligting om sy skuld te betaal!
Let egter iets baie belangriks op, Geliefdes.  Die skuldenaar het nie die skuld betaal nie.  Die feit dat sy skuld afgeskryf is, beteken egter nie dat sy skuld nou sommer eensklaps in die niet verdwyn het nie.  Nee, sy skuld is afgeskryf – hý hoef dit nie meer te betaal nie, maar sy skuld is afgeskryf, omdat iemand anders (die persoon aan wie hy die geld skuld) self daarvoor betaal het.  Immers, as ŉ besigheid slegte skuld afskryf, beteken dit dat hulle self daardie skuld nou vir hulself betaal... ...
Broers en Susters, in hierdie reeks preke oor die Onse Vader gebed, bestudeer ons die gebed op ŉ baie spesifieke manier.  

Ons neem die woorde wat Jesus gesê het direk voordat Hy die Onse Vader aan sy dissipels geleer het, en ons plaas hierdie woorde soos ŉ lens (of ŉ bril) bo-oor die Onse Vader.  Deur hierdie woorde kyk ons dan na elke bede van die Onse Vader gebed.  So sien ons nou dinge raak wat vroeër miskien bietjie te dof, of te onduidelik was om raak te sien.

Wat was hierdie woorde nou weer?

In Matteus 6:8 het Jesus gesê: “... julle Vader weet wat julle nodig het, nog voordat julle dit van Hom vra.” En dan gaan Hy voort en sê: “So moet julle bid:”
Kom ons plaas nou hierdie woorde soos ŉ bril bo-oor die vyfde bede.  
Onthou nou, God weet wat ons behoeftes is, nog voordat ons dit van Hom vra.  Wat is die groot behoefte wat ons op die terrein van die vyfde bede het?

Dit is die behoefte dat ons skuld wat ons teenoor God en ons medemens het, afgeskryf moet word.  Ons weet dat ons nie ons skuld teenoor God kan betaal nie. Dit is vir ons onmoontlik.  Die Heidelbergse Kategismus sê daaroor dat ons inherent vol misdade en boosheid is.  
· Al wil ons doen wat God sê, kan ons nie.  
· Ons doen sonde.  
· Ons doen wat verkeerd is.  
· Ons laat na om die regte dinge teenoor die Here en teenoor ons medemens te doen.

En hierdie skuld wat ons deur ons nalatigheid en sonde opbou, kan ons nie betaal nie.  Ons is nie in staat om dit te betaal nie!  

Hoor nou mooi!  God weet wat hierdie behoefte van ons is – en Hy het daarin voorsien, al lank voor ons nog daaraan gedink het om vir skuldvergiffenis te vra.  Nog voor ons gevra het, het Hy sy seun Jesus Christus gestuur om ons skuld te betaal.  
· God is ŉ regverdige God.  Skuld moet betaal word. Daarom het Hy in die Ou Testament sy volg geleer:  “ŉ Oog vir ŉ oog en ŉ tand vir ŉ tand.”
· Ons God is egter ook ŉ genadige God. Ons kan egter nie ons skuld teenoor God betaal nie.  Daarom skryf Hy hulle wat daarvoor vra se skuld af.  Hulle hoef dit nie meer te betaal nie.  God self het nou daarvoor betaal.  Jesus het daarvoor betaal deur God se straf te dra wat ons nie kon doen nie!  Hy het dit gedoen nog voor ons daarvoor gevra het!
Wat ŉ heerlike perspektief kry ons nie hier op God wat weet wat ons behoefte is nie!
Nou ontstaan daar egter ŉ vraag:  maar hoekom leer Jesus ons dan om te bid: “En vergeef ons ons oortredings 

soos ons ook dié vergewe wat teen ons oortree.”

· Dit klink amper asof Jesus sê dat God eers kyk na die manier waarop ons ons skuldenaars vergewe, voordat Hy ons skulde vergewe?  

· En boonop vergewe God dit dan slegs ook in die mate waarin ons ons skuldenaars vergewe?
Geliefdes, nee, ons moet nie so na hierdie woorde kyk nie.  As God ons sondes eers vergewe as ons ons skuldenaars vergewe (en dan ook net in die mate waarbinne ons dit doen) dan sou ons nooit vergifnis van ons sonde ontvang net nie... ...  

Onthou wat ons nou al in die vorige preke oor die Onse Vader gehoor het.  
· As God weet wat ons behoeftes is en daarin voorsien nog voordat ons vra, hoekom moet ons dan bid?  
· Toegespits op die vyfde bede:  as God weet dat ons die behoefte aan skuldvergiffenis het, en daarin voorsien deur Jesus Christus nog voordat ons vra, hoekom leer Hy ons dan om daarvoor te bid?
Ons het in ons vorige preke geleer dat ons gebede nie ŉ manier is om God dinge in die hemel te laat doen of gebeur nie.  Nee, God gebruik ons gebede om dinge binne ons te laat gebeur.  Jesus leer ons om te bid vir skuldvergiffenis, want deur hierdie bede wil Hy iets binne ons laat gebeur.  Dit is dat as God ons skulde vergewe, ons God se optrede binne ons lewens moet spieël – as God ons skulde vergewe, moet ons hulle wat verkeerd teenoor ons optree ook vergewe.
Gemeente, hierdie is nie maklik nie.  Om die ander wang te draai as iemand jou op die een wang slaan, is bitter moeilik.  Kom ek maak dit prakties (en onthou, vergiffenis is om die skuld totaal af te skryf.  Jy hou niks meer teen daardie persoon nie):
· Iemand breek by jou huis in en steel jou goed – kan jy daardie persoon vergewe?

· Iemand belieg jou by die werk en jy kom in groot moeilikheid – kan jy daardie persoon vergewe?

· Iemand maak jou of jou geliefdes bitter seer.  Daar is dalk ŉ verkragting of selfs ŉ moord.  Kan jy daardie misdadigers vergewe (hulle skuld kwytskeld)?
Om mense dinge te vergewe is bitter, bitter moeilik.  Om die ander wang te draai, is bitter, bitter moeilik!
Tog, Broers en Susters, as ons van die Here verwag om ons sondes en skulde af te skryf, moet ons ook bereid wees om vergiffenis aan ander te skenk.  Dit is nie maklik nie, net soos dit nie vir ŉ besigheid maklik is om groot skuld af te skryf nie. 
Daar is egter iets veel meer in vergifnis opgesluit: iemand wat waarlik God se vergiffenis aanvaar, deel ook vergiffenis aan ander uit.  God se vergiffenis in jou lewe, kan nie anders nie as om jou ook ŉ lewe te laat leef waarin jy ander wil vergewe.  Die feit dat jy ander mense vergewe, is daardeur bevestiging van God se vergiffenis in jou lewe.  
Iemand het dit met die beeld van ŉ aflosstokkie uitgedruk:  As jy God se vergiffenis aanvaar, neem jy die aflosstokkie van God.  Jy kan nou maklik daardie aflosstokkie aan iemand anders oorgee.

Wees egter gewaarsku, as jy nie daardie stokkie aangee nie, kan jy nie weer die stokkie by ŉ volgende geleentheid ontvang nie.  As jy waarlik God se vergiffenis vir altyd wil hê, sorg dat jy dit altyd bly aangee.

God het ons vergewe.  Kan jy nou verstaan hoekom Jesus in die Nuwe Testament leer om nie meer ŉ tand vir ŉ tand te vergeld nie, maar nou die ander wang te draai.  By wyse van spreke het Hy vir ons die ander wang gedraai.  Ons moet nou ons bes doen om in reaksie die ander wang te draai.  Deur daarvoor te bid, sal Hy ons deur sy Gees bystaan en daartoe help, sodat ons die aflosstokkie van vergiffenis kan aangee...

Slot

Ek sluit af.  Om ŉ Christen te wees hou vir ons veral een baie groot voordeel in vir ons lewens nou al hier op aarde.  Ons kan nou al hier op aarde weet dat God ons sonde vergewe.  Dit hou iets wonderliks vir ons lewens nou al in - dit is dat ons van voor af kan begin as ons drooggemaak en opreg om skuldvergiffenis gevra het.
Dit is wat vergiffenis vir ons doen.  Ons kan van voor af begin, want Christus het die prys betaal.  Ons skuld is totaal afgeskryf en word nie meer teen ons gehou nie.  Ons is nuwe, skoon mense.  As nuwe, skoon mense, kan ons nou opnuut nuut en skoon leef.

Christus help ons om nuut te begin – nie net met Hom nie, maar ook met mekaar, met ons lewensmaats, met ons kinders, met ons ouers, met ons vriende, ons kollegas en selfs ons vyande.

Met God se genade kan ons altyd weer begin.  
Daarom, 

· kom ons bid elke dag opreg vir wat ons verkeer gedoen of nagelaat het om te doen.  Kom ons vra opreg vergiffenis.

· Kom ons reageer op God se vergifnis en leef sy vergifnis teenoor ander in ons lewens uit.

AMEN

� Hierdie paragraaf is ‘n aanhaling van Coenie Burger op bl. 86 in sy boek Soos Jesus ons leer bid het, uitgegee deur LuxVerbi.BM in 2004





